
LEHENDAKARITZA, JUSTIZIA ETA BARNE DEPARTAMENTUA
Gobernuak administrazio lanak sinpletzeko neurrien lege bat sustatu du 

Ingurumenean eragin gutxi daukaten jardueretarako obra eta jarduera baimenak batera eskuratu ahal izango dira eta izapideak bulego bakar batek egingo ditu
2009ko ekainak 29, astelehena.  Nafarroako Gobernuak, gaurko bileran, Administrazioa Sinpletzeko Neurrien Foru Legea onartu du. Lege horren helburua da gaur egungo krisi egoeran garapen ekonomikoa sustatzea. Horretarako, jarduera ekonomikoak sustatzeko xedapenak ezarri dituzte, baita jarduera horiek garatzeko erraztasunak eta izapide administratiboak murrizteko eta ezabatzeko jarraibideak ere.

Neurrietako bat proiektuak “foru intereseko inbertsiotzat” hartu ahal izatea da, baldin eta Nafarroako erkidegoaren ekonomia, gizarte eta lurralde garapenean garrantzia badute. Lan horrek lehentasuna izango du eta berehala egingo dute erkidegoko administrazio publikoek. Ohiko epeak erdira jaitsiko dira. 

Horrez gain, Jarduera Ekonomikoak Bideratzeko Bulegoa sortuko dute, informazio, aholkularitza, bideratze bateratu eta ebazpen zerbitzuak emango dituen “leihatila bakarra”. Gainera, Nafarroako Gobernuaren web atarian enpresei zerbitzuak on line emateko orriak jarriko dituzte (orain hiritarrek 254 zerbitzu bideratu ditzakete, bulegora joan gabe). Alde horretatik, Foru Legeak enpresekin batik bat telematika bidez komunikatzearen aldeko apustua egiten du. 
Halaber, jarduera ekonomikoak abian jartzeko prozeduren izapideak eta betekizunak azaltzeko zerrendak egingo dituzte, hiritarrak, elkargo profesionalak eta erakundeak behar bezala informatzeko; protokolo horiek Nafarroako Gobernuaren atarian argitaratu eta eguneratuko dira.
Tresna juridiko berriak
Administrazio lana sinpletzeko neurriei dagokienez, Foru Legeak departamentuen esku uzten du haien eskumeneko diren prozedurak berrikusteko ardura. Gainera, xedapen orokorrak onartu aurretik, dauzkaten administrazio zamak aztertuko dituzte, beharrezkoak ez diren trabak murrizteko. 

Lana sinpletzeko atal horretan hiru tresna juridiko berri jarri dituzte. Horietako bi dira aitorpen arduratsua eta aurretiko komunikazioa. Administrazioak kontrola ez du aurrez egingo, gero baizik, ikuskaritza bidez. 

Aitorpen arduratsua medio, jardueraren bat abian jarri nahi duen jendeak aitortu ahal izango du araudiak eskatzen dituen baldintza guztiak betetzen dituela. Aurretiko komunikazioa da administrazio publikoari jarduera baldintzatu dezaketen alderdien berri ematea. Nafarroako Gobernuak zehaztuko du ze kasu eta jardueretan egin ahal izango diren aitorpen arduratsua eta aurretiko komunikazioa. 

Horrez gain, baimen baldintzatuak ere arautu dituzte: Nafarroako Gobernuak eta toki erakundeek baimenak atzera ez botatzeko klausulak ezarri ahal izango dituzte, baldintzak jarrita (proiektuaren atalen bat egokitzea, osatzea edo kentzea). 

Bestalde, Ingurumena Babesteko Esku-hartzeei buruzko 4/2005 Foru Legea aldatzea proposatu dute, Udalek eta Gobernuak obrak egiteko baimenak eman ahal ditzaten jarduera baimenak bideratzen diren bitartean. Betiere, jarduerek ingurumenean eragin gutxi izan behar dute. Dena den, obren ardura sustatzaileak izango du, aukera horrek ez baitu baldintzatuko jarduera baimena onartzea edo atzera botatzea, ezta zenbait proiektu egokitzeko betebeharra ere. Orain ez bezala, epe barruan ebazpena eta jakinarazpena jasotzen ez badira, proiektuaren ingurumen inpaktua ez da ebaluatu beharko. Gainera, oro har, jarduera abian jartzeko baimena jaso aurretik, interesatuek argindarra, ura eta gainerako zerbitzuak hartzeko edo handitzeko baimenak jaso ahal izango dituzte. Baimen hori jasotzeko, dena den, irekiera baimena eduki behar da. 

Orobat, legearen asmoa da elkargo profesionalak eta gainerako erakundeak gehiago inplikatzea. Duela gutxi Gobernuak bost elkargorekin hitzarmen bat sinatzea onartu zuen, suteen kontrako babesaren alorrean dagoen dokumentazio tekniko guztia ikus-onets dezaten, administrazioak ez ditzan espedienteak bueltatu behar forma edo eduki akatsengatik. Administrazioak proiektuak eta oniritziak telematika bidez aurkezteko aukera emango du. 
Esparru lege horren helburua da, esan bezala, gaur egungo krisi egoeran garapen ekonomikoa sustatzea. Horrez gain, Europar Batasunaren zerbitzuen alorreko zuzentarau berriko gomendioak jaso ditu. Espainian, horren harian, lege espezifiko bat onartu dute orain dela gutxi, omnibus legea delakoa; horren bitartez 47 lege aldatu dituzte, prozedurak sinpletzeko. Orobat, Administrazioko (2004) eta Administrazio Elektronikoko (2007) foru legeen bitartez burokrazia gutxitu eta administrazioa arindu da. 
Arauaren arabera, administrazioei dagokie “ekonomia berreskuratzeko pizgarri" izatea eta horretarako ezinbestekoa da, batetik, izapide administratiboak gutxitzea, eta bestetik, administrazio elektronikoaren eta prozedurak modernizatzearen aldeko apustua egitea, gestioak, denbora eta dirua aurrezte aldera. 

